
ULSTEIN KOMMUNE

offentleg informasjon

Ytre Søre i same båt? 
KommUnereform – intensjonsaVtale – folKerØYsting 

Bør Ulstein danne ein ny kommune saman med Hareid, Herøy, sande og Vanylven? 

19. mai er det rådgivande folkerøysting. Du kan røyste viss du fyller 16 år eller meir i år. 

les meir om røystinga på siste side. 



Ulstein kommune har teke på alvor bestillinga frå Stortinget om å arbeide 
for større og meir robuste kommunar. Vårt utgangspunkt har heile tida vore 
at den nye kommunen må styrke kvalitetane vi har i regionen vår. Vi har lagt 
vekt på å lytte til innbyggarane. Vi har derfor gjennomført fleire folkemøte, 
gjort innbyggarundersøkingar og møtt lag og foreiningar. Dette har gitt oss 
viktig kunnskap om kva innbyggarane i Ulstein meiner vi må ivareta i ein 
ny kommune. 

Vi ser dei fem kommunane Ulstein, Hareid, Herøy, Sande og Vanylven 
som ei naturleg eining. Ho vil kunne vare ved inn i framtida – sett i eit  
30–40-årsperspektiv. Vår oppgåve har difor vore å forhandle fram ein avtale 
som gir grunnlag for å vidareutvikle både Ulstein-samfunnet og heile regionen 
på Ytre Søre Sunnmøre. Avtalen som vi no legg fram ber naturlegvis preg av 
kompromiss, og det er truleg fleire punkt som kan kritiserast, men samla 
sett meiner vi at avtalen er god. No overlet vi til deg som innbyggar å kome 
med råd til dei folkevalde. Gløym difor ikkje å gi røysta di i den rådgivande 
folkerøystinga 19 mai.  

   
Steinar Torvik, Knut Erik Engh, Renathe Rossi-Kaldhol, Einar Vik Arset, 
forhandlingsutvalet frå Ulstein. 

Gode innbyggar i Ulstein!

Korleis kan du 
påverke? 

•	 Ta	del	i	den	rådgivande	folke-
røystinga 19. mai (førehands-
røysting frå 18. april). 

•	 Svar	viss	du	vert	ringt	opp	av	
Opinion, dei gjer ei undersø-
king om kommunereforma for 
Ulstein kommune.

•	 Sei	meininga	di	til	politikarane	
før kommunestyret skal gjere 
vedtak om kommunesamanslå-
ing 16. juni. 

•	 Engasjer	deg	i	debatten	i	aviser	
og i sosiale medium. 

 

Korleis kan du få meir 
informasjon? 

•	 Bruk	nettstaden	til	kommunen:	
www.ulstein.kommune.no/
kommunereform. 

•	 Inviter	ein	politikar	til	møte	i	
lag og organisasjonar.

•	 Møt	opp	på	ungdomskonferan-
sen om kommunereforma (tid 
og stad vert annonsert). 

Bestill ein politikar!

Vi vil ha dialog om kommune-

reforma med lag og organisa-

sjonar. ta kontakt med 

ordforar@ulstein.kommune.no

- så finn vi ei tid!

forhandlingsutvalet frå Ulstein



Ordførarane i Ulstein, Hareid, Herøy, 
Sande og Vanylven har skrive under 
ein intensjonsavtale om å danne Runde 
kommune. 

Dette er dei prioriterte 
måla for runde kommune: 

•	 den	mest	attraktive	kommunen	å	bu-
sette seg i på Sunnmøre

•	 samordna	 innsats,	 større	 handlekraft	
og omstillingsevne på alle område

•	 bygge	 ut	 viktig	 infrastruktur,	 betra	
kollektivtilbod, større samordna sat-
sing på næringsutvikling, nye og eksis-
terande arbeidsplassar 

•	 yte	 tenester	 av	 god	 kvalitet	 nær	 inn-
byggarane, utvikle sterke fagmiljø og 
arbeidsplassar i alle kommunedelsen-
ter, ha eit aktivt forhold til tenesteinn-
ovasjon og ny velferdsteknologi

•	 samarbeid	mellom	kommune,	vidare-
gåande skular og høgare utdanning 

•	 eit	 levande	 lokaldemokrati	 der	 inn-
byggarar, næringsliv og organisasjonar 
har reell medverknad

•	 sunn	økonomi	og	effektiv	kommunal	
drift

•	 arbeidet	 med	 ein	 ny	 felles	 kommune	
skal vere prega av tillit, respekt, raus-
heit og likeverd 

Kva skal Runde kommune vere og gjere? 

Det kan verte dyrt å stå åleine
Regjeringa føreslår å endre inntektssystemet til kommunane. Kommunar som sjølve 
vel å vere små og stå åleine, vil i dei fleste tilfelle tape på dei føreslåtte endringane. 
Ulstein kan tape om lag 7 millionar kroner i året pga. redusert inndelingstilskot viss 
forslaga vert vedtekne og kommunen held fram åleine. Til samanlikning kosta det 6,8 
millionar kroner å drive legetenesta i Ulstein i 2015, og kommunen betaler om lag 7 
millionar kroner årleg i renter og avdrag for å få bygd Arena Ulstein.
Kommunar som vel å slå seg saman frivillig, vil i staden behalde dagens inndelingstil-
skot i 15 år framover, deretter vert det trappa ned over 5 år. I tillegg kjem reformstøtte 
og eingongsstønad for å slå seg saman. Totalt vil dei fem kommunane disponere om 
lag 555 millionar kroner meir dei neste 20 åra ved å slå seg saman framfor å stå åleine.

På dei neste sidene kan du lese meir om 
måla i sjølve avtaleteksten. Vedlegg og 
bakgrunnsdokument til avtalen finn du 
på www.ulstein.kommune.no/kommu-
nereform. 

«runde 

kommune skal vere 

nyskapande og attraktiv, med 

lokal identitet og regional slag-

kraft. Vi skal vidareutvikle kom-

munen som global spydspiss for 

havbasert verdiskaping.»

Visjonen for 

runde kommune



1. innleiing
Stortinget har vedtatt å gjennomføre ei nasjonal kommunere-
form der alle kommunar skal utgreie alternativ til dagens struk-
tur.

Vanylven, Sande, Herøy, Ulstein og Hareid har som intensjon 
å danne ein ny felles kommune frå 1. januar 2020 – Runde 
kommune. Det er kommunestyra som avgjer om kommunane 
skal slå seg saman eller ikkje, etter dialog med og medverknad 
frå innbyggarane.

Måla for reforma er gode og likeverdige tenester til innbyg-
garane, ei heilskapleg og samordna samfunnsutvikling, kom-
munar som er berekraftige og økonomisk robuste og eit styrka 
lokaldemokrati.

Dei fem kommunane er for dei fleste ein kvardagsregion med 
felles bu- og arbeidsmarknad, høg pendlingsfrekvens mellom 
kommunane, relativt korte avstandar, og sterke samhandlande 
næringsklynger. Kommunane har allereie i dag eit omfattande 
interkommunalt samarbeid. Ei samanslåing kan i tillegg gi ei 
rekkje	mulegheiter	og	gevinstar:

•	 betre	politisk	samordning	og	overordna	prioritering
•	 betre	strategisk	og	administrativ	styring	
•	 større	samla	innovasjonskraft	
•	 betre	utnytting	av	dei	einskilde	geografiske	områda	sin	eigen-

art og preferanse 
•	 større	kraft	som	samfunnsutviklar
•	 gi	kommunen	fleire	oppgåver	og	større	mynde
•	 solide	fagmiljø,	robuste	og	fleksible	tenester		
•	 kostnadseffektivitet	

2. Visjon 
Runde kommune skal vere nyskapande og attraktiv, med lokal 
identitet og regional slagkraft. Vi skal vidareutvikle kommunen 
som global spydspiss for havbasert verdiskaping.

Prioriterte mål
•	 den	mest	attraktive	kommunen	å	busette	seg	i	på	Sunnmøre
•	 samordna	 innsats,	 større	handlekraft	og	omstillingsevne	på	

alle område
•	 bygge	 ut	 viktig	 infrastruktur,	 betra	 kollektivtilbod,	 større	

samordna satsing på næringsutvikling, nye og eksisterande 
arbeidsplassar, 

•	 yte	tenester	av	god	kvalitet	nær	innbyggarane,	utvikle	sterke	
fagmiljø og arbeidsplassar i alle kommunedelsenter, ha eit 
aktivt forhold til tenesteinnovasjon og ny velferdsteknologi

•	 samarbeid	mellom	kommune,	vidaregåande	skular	og	høgare	
utdanning 

•	 eit	 levande	 lokaldemokrati	 der	 innbyggarar,	 næringsliv	 og	
organisasjonar har reell medverknad

•	 sunn	økonomi	og	effektiv	kommunal	drift

•	 arbeidet	med	ein	ny	felles	kommune	skal	vere	prega	av	tillit,	
respekt, rausheit og likeverd

 

3. samfunnsutvikling
Runde kommune skal vere den mest attraktive kommunen å 
busette seg i på Sunnmøre gjennom attraktive og definerte tett-
stadar og bustadområde, ein interessant og mangfaldig arbeids-
marknad og eit framifrå kultur- og idrettsmiljø.

Attraktive tettstadar blir vurdert som ein føresetnad for vidare 
vekst og utvikling. Sterke teneste- og næringsklynger i Fiskå, 
Larsnes, Fosnavåg, Ulsteinvik og Hareid vil vere ein fordel 
for	omlandet	og	bygdene	rundt.	Både	små	og	store	tettstadar	
og bygder skal bestå, og utvikle seg ut frå sin eigenart og po-
tensiale. Ein felles samla kommune vil ha ei heilt anna utvi-
klingskraft dei neste tiåra gjennom felles planverk, økonomisk 
handlekraft, større fleksibilitet og handlingsrom, meir areal til 
bustad og næring og koordinert utbygging av infrastruktur i 
heile kommunen. 

Samordna innsats, større handlekraft og omstillingsevne. Sen-
tralisering har vore ei konstant utfordring dei siste tiåra og er 
ein del av samfunnsbildet. Uavhengig av framtidig kommune-
struktur vil sentralisering, demografi og manglande tilflytting 
vere ei utfordring også i tiåra som kjem. Ein større kommune 
kan møte desse utfordringane offensivt med samordna innsats, 
større handlekraft og omstillingsevne. 

Dei vidaregåande skulane og høgskule/universitet er viktige 
for kompetansebygging og samfunnsutvikling. Runde kom-
mune vil aktivt støtte opp under eit breitt tilbod av vidaregå-
ande opplæring. Kommunen ønskjer eit aktivt samspel med 
fylkeskommunen og høgskulane i Volda og Molde og NTNU 
Ålesund. Regionale utdanningsinstitusjonar er viktig for sikre 
tilflytting til regionen og rekruttering til arbeidslivet. 

strategi
Runde kommune skal løfte fram eit felles planverk med ledig 
næringsareal i heile kommunen, og med attraktive buareal, slik 
at næringslivet får tak i arbeidskrafta dei treng. Kommunen 
skal ha fokus på nyskaping og samhandling med næringsliv og 
utdannings- og forskingsinstitusjonar, slik at vår region i ster-
kare grad vinn fram i konkurransen om kapital og arbeidskraft. 
Slik kan Runde kommune

•	 ta	 rolla	 som	 leiande	 regional	 samfunnsutviklar	 og	 fremje	
funksjonelle tettstadar med god infrastruktur og kommuni-
kasjon i alle delar av kommunen 

•	 vere	 eit	kraftsenter	 for	 IKT	og	 teknologi.	Samarbeide	med	
næringslivet for å skape eit innovativt IKT-miljø for å utvikle 
arbeidsplassar på sikt

•	 yte	tenester	av	god	kvalitet	til	innbyggarane,	utvikle	sterke	fag-
miljø, og varierte og framtidsretta arbeidsplassar til begge kjønn

Intensjonsavtalen 



tiltaK:
•	 Bygge	 ut	 viktig	 infrastruktur:	 Sande	 fastlandssamband,	

Rovdefjordsambandet (Kystvegen) og HAFAST (E-39) må 
realiserast snarast råd. Inntil alle er landfaste er målet døgn-
kontinuerlege ferjesamband. Arbeide for å utbetre hovud-
transportårene og fjerne flaskehalsar i kommunen. Prioritere 
vidare utbygging av digital infrastruktur.

•	 Kollektivtilbodet	må	styrkast	gjennom	betre	samordning	og	
frekvens. Viktige transportaksar og knutepunkt må iden-
tifiserast og prioriterast. Stad skipstunell vil muleggjere ny 
kysthurtigbåtrute	mellom	Bergen	og	Ålesund.	Oppretthalde	
samfunnsbåten/pendlarruta i Sande til fastlandssambandet 
er realisert. 

•	 Arbeidsplassar	og	næringsutvikling:	Større	koordinert	satsing	
på risikokapital, gründervegleiing, attraktive næringsareal, 
infrastruktur, samarbeid næringsliv-skule, og samfunnsplan-
legging. Den nye kommunen må saman med næringsliv og 
utdannings- og forskingsinstansar utvikle gode næringsplanar, 
herunder marin næringsplan. Reiselivet i regionen har stort 
potensiale som kan gi positive ringverknader i ei samordna 
satsing, f.eks. ved å utvikle ei klynge for kystturisme.

•	 Den	nye	kommunen	skal	 legge	til	 rette	 for	å	styrke	dagens	
handels- og tettstadar. Tiltak kan vere tettstadsutviklings-
planar med disponible investeringsmidlar til å gjennomføre 
tiltak for auka trivsel og bulyst i alle sentra. 

•	 Tenesteinnovasjon:	 Ein	 større	 kommune	 med	 tyngre	 fag-
miljø vil kunne sette av økonomiske og personalmessige res-
sursar til å drive tenesteinnovasjon innan fleire tenester, og 
slik utvikle og førebu kommunen for framtida.

•	 Aktiv	dialog	med	fylkeskommunen	og	næringsliv	for	å	sikre	
samfunnsrolla til dei vidaregåande skulane i Ulstein, Herøy 
og Vanylven. Arbeide for å fornye og utvikle studietilbod og 
skulane.

4. Kommunal organisering 
Målet med Runde kommune er å skape ein ny sterk organisa-
sjon for å utvikle regionen i samspel med næringslivet og frivil-
lig	sektor	inn	i	framtida.	Både	tettstadar	og	bygder	skal	ta	del	
og finne sin plass i ei heilskapleg utvikling. Runde kommune 
vil vere ein stor arbeidsplass med om lag 2500 tilsette der dei 
aller fleste har sitt arbeid spreidd på ulike stadar som i dag. Dei 
kommunale tenestene og dermed arbeidsplassane skal vere nær 
brukarane, samtidig som dei tilsette vil vere del av eit større 
og meir robust fagmiljø med spesialiserte tenester tilgjengelege.

fØlgjanDe PrinsiPP Vil ligge til grUnn for 

rUnDe KommUne: 
•	 Kommunesenteret	og	rådhuset	skal	leggjast	til	Myrvåg.	Her	

skal den strategiske leiinga med ordførar, rådmann og råd-
mannen sitt leiarteam, samt andre strategiske stabsfunksjo-
nar, vere lokaliserte. Øvrige fagstillingar og stabsfunksjonar 
skal fordelast mellom dei andre kommunedelsentra. Fagstil-
lingane og fagleg leiing skal i størst muleg grad vere lokali-
serte på eller nær tenestestaden.

•	 Basistenestene	 (barnehage,	 SFO,	 skule,	 kulturskule,	 eldre-

omsorg, legesenter, helsestasjonar, bibliotek, servicetorg, 
symjebasseng) skal i hovudsak vere plasserte som i dag.

•	 Spesialiserte	 fagmiljø/mellomleiing	 som	 ikkje	 er	 lagt	 til	
Myrvåg	vert	fordelt	slik:	Hareid	20%,	Ulstein	25%,	Herøy	
25%,	Sande	15%	og	Vanylven	15%.	Politisk	og	administra-
tiv leiing i Myrvåg skal ikkje vere ein del av dette reknestyk-
ket. Dette skal samle og styrke fagmiljøa, samstundes som 
alle kommunedelsentra får viktige kompetansearbeidsplassar 
og eit ansvar som dei forvaltar for heile kommunen.

Fellesnemnda (kap 10) skal innan 2019 føreslå konkret tenes-
teorganisering etter ein grundig prosess der alle kommunane, 
arbeidstakarorganisasjonar og politisk nivå er involvert. Fel-
lesnemnda skal også ta stilling til om krinsgrensene skal en-
drast for best muleg å møte venta folketalsutvikling vurdert 
mot eksisterande tenesteorganisering, samt vurdere normer for 
minimums- og maksimumsavstandar til barnehagar og skular. 

Tenester og oppgåver som i dag er organiserte i interkommu-
nalt samarbeid må vurderast der siktemålet er at flest muleg av 
desse oppgåvene skal løysast av den nye kommunen.

5. målform
Språk er og skaper identitet. Runde kommune skal ha nynorsk 
som målform. Den nye kommunen skal ha ein medviten språk-
bruk og ha ein eigen språkbruksplan.

6. gode tenester
Kommunen skal vektlegge å gi eit heilskapleg, likeverdig og 
tverrfagleg tilbod til alle innbyggarane i den nye kommunen. 
Kommunal tenesteyting som barnehagar, skular og omsorgste-
nester skal framleis vere lokaliserte i nærleiken av der folk bur. 

Runde kommune skal harmonisere dagens tenester i dei fem 
kommunane, og vidareføre kvalitativt gode tenester på ein ko-
ordinert måte for heile regionen. Den nye kommunen skal ut-
vikle tenestene slik at dei møter utfordringane i framtida.

Runde kommune skal bidra til å vidareføre eit omfattande 
idretts- og kulturtilbod som blir drive av frivillige lag, organi-
sasjonar og kyrkja. Den samla frivillige innsatsen er avgjerande 
for innbyggarane og lokalsamfunna, og avlastar kommunen på 
sine ansvarsområde. Runde kommune skal vidareføre satsing 
på, og tilrettelegging for, det lokale frivillige arbeidet. 

strategi og tiltaK
•	 innbyggarane	i	kommunen	skal	oppleve	kvalitativt	gode	te-

nester der dei bur
•	 utvikle	nye	eller	ta	over	tenester	som	ein	tidlegare	ikkje	har	

klart i eigen regi
•	 innovasjon	og	ny	velferdsteknologi	i	kommunal	service	og	tenester
•	 utvikle	 likeverdige	 tenester	 lett	 tilgjengeleg	 for	 brukarane,	

der kvalitet, økonomi, nyskaping og berekraft står sentralt
•	 bygge	solide	fagmiljø	i	alle	delar	av	kommunen	
•	 vidareføre	det	gode	samarbeidet	med	frivillig	sektor	og	støtte	

til idrett og kultur >>



7. arbeidsgivarpolitikk/ tilsette
Den nye kommunen skal ha ein tydeleg, raus og inkluderande 
arbeidsgjevarpolitikk, og legge til rette for mangfald blant dei 
tilsette i den nye kommunen. Den administrative omorganise-
ringa skal gjennomførast i ein god prosess og i nært samarbeid 
med dei tillitsvalde og medarbeidarane. Ein ny kommune skal 
vidareutvikle dei inspirerande fagmiljøa, og sikre ein godt inn-
retta organisasjon for å realisere visjon, mål og gode tenester.

strategi og tiltaK
•	 Alle	 tilsette	 sine	 noverande	 rettar	 vert	 aksepterte	 i	 ein	 ny	

kommune i samsvar med lov- og avtaleverk.
•	 Over	tid	er	det	naturleg	å	ta	ut	effektiviseringsgevinstar	gjen-

nom naturleg avgang for å frigjere ressursar til utvikling og 
tenesteproduksjon. Likevel skal ingen tilsette måtte slutte 
som følgje av kommunereforma.

•	 Dei	tilsette	vil	framleis	vere	sikra	pensjonsordning	gjennom	
KLP, SPK eller kommunal pensjonskasse.

•	 Fellesnemnda	skal	lage	eit	omstillingsdokument	som	harmo-
niserer ulike reglement.

8. lokaldemokrati
Engasjement, deltaking og ei kjensle av å ha påverknad er av-
gjerande for eit levande lokaldemokrati. Politikarane i den nye 
felleskommunen må tenkje heilskap og langsiktig utvikling. 
Ein større kommune kan gi visse utfordringar for nærdemo-
kratiet. God lokal forankring i ein større kommune krev at ein 
politisk og administrativt er aktiv overfor innbyggarane. Dette 
kan gjerast til dømes ved å etablere kommunedelutval, digi-
tale plattformer eller andre gode involveringsmåtar. Den nye 
kommunen skal ha ein organisasjonsmodell, politisk og admi-
nistrativt, som fremjar eit levande lokaldemokrati, muleggjere 
medverknad, og evne til omstilling og innovasjon. 

strategi og tiltaK
•	 Runde	 kommune	 skal	 vere	 organisert	 etter	 formannskaps-

modellen (som dagens kommunar). I første periode skal 
kommunestyret ha 47 medlemmar og formannskapet 15.

•	 Vurdere	ei	ordning	med	kommunedelutval	med	direkte	val	
etter § 12 Kommunelova. Det må drøftast nærare kva dele-
gasjon/ økonomimynde som skal ligge til desse utvala.

•	 Aktivt	involvere	eit	breitt	samansett	ungdomsråd	i	den	nye	
kommunen.

•	 Kommunen	skal	stå	for	ein	meir	aktiv	kommunikasjon	gjen-
nom nye digitale plattformer, fleire folkemøter, innbyggar-
undersøkingar, formannskapshøyringar, og liknande. Det 
skal utgreiast konkrete løysingar for e-demokrati i den nye 
kommunen.

•	 Vurdere	frikjøp	for	politikarar	for	sikre	balanse	til	adminis-
trasjonen.

•	 Kommunen	er	avhengig	av	og	skal	støtte	den	frivillige	inn-
satsen. Utvide ansvaret til politisk sekretariat til også å ivareta 
/engasjere frivillig sektor.

9. Kommuneøkonomi 
Runde kommune skal ha ein sunn økonomi, drive effektivt og 
levere gode tenester. I perioden fram mot samanslåing pliktar 
kommunane å utøve ei forsvarleg drift. Kommunane skal ta 
kollektivt ansvar for gode prosessar og føreseielege handlingar, 
og må i fellesskap ta stilling til prosjekt som belastar drifta 
etter samanslåing. Etter 2020 vil eit nytt felles kommunestyre 
ha ansvaret for økonomiske prioriteringar basert på felles og 
heilskapleg utvikling. 

strategi og tiltaK 
•	 Alle	fem	kommunane	skal	levere	positive	driftsresultat	og	arbeide	

kontinuerleg med naudsynte omstillings- og effektiviseringspro-
sessar. 

•	 Nivå	for	kommunale	avgifter	og	brukarbetalingar	blir	harmoni-
sert frå 2020. 

•	 Runde	kommune	skal	ha	ein	sunn	økonomi	utan	eigedomsskatt.
•	 Kommunane	skal	rapportere	viktige	økonomital	til	kvarandre	

gjennom tertialrapportar, og ha tett dialog omkring vesentlege 
endringar i driftsnivå, gjeldsnivå og om investeringar som har 
netto kostnad inn i perioden for ny kommune. 

10. fellesnemnd
Fellesnemnda har etter Inndelingslova §26 ansvar for å sam-
ordne og førebu samanslåinga i perioden frå det er gjort en-
deleg vedtak i Stortinget våren 2017 og fram til samanslåinga 
vert sett i verk 1. januar 2020. Kommunestyra vel etter lokale 
vedtak om samanslåing tre medlemmar kvar til eit samord-
ningsutval som fungerer fram til Fellesnemnda formelt er valt.

Kommunane skal oppnemne tre medlemmar frå kvar kommune 
til Fellesnemnda. Dei konkrete arbeidsoppgåvene til Fellesnemn-
da skal vedtakast av kvart kommunestyre som likelydande tekst. 
Det operative arbeidet skal utførast av ein prosjektorganisasjon 
utifrå ein prosjektplan. Dei tilsette vil ha medverknad gjennom 
eit nytt partssamansett utval for den nye kommunen.

11. innbyggarinvolvering
Dei fem kommunane vil alle ha ei tett innbyggarinvolvering 
og koordinere tidspunkt for dette. Det skal gjennomførast inn-
byggarhøyring / rådgivande folkeavstemming innan 19.05.16. 
Offentleg informasjon frå kommunane skal vere grundig og 
balansert.

12.Verdiar i det vidare arbeidet
Arbeidet med ein ny felles kommune skal vere prega av tillit, 
respekt, rausheit og likeverd. Vi vil arbeide for ein best muleg 
ny kommune der vi skal tenkje mulegheiter og løysingar for 
vekst og velstand i tettstadar og bygder.

Avtaleteksten gir ei overordna strategisk skisse til bygging av 
den nye kommunen, og er eit produkt av omforeinte løysingar 
mellom partane. 

Partane anbefalar avtalen oversendt deltakarkommunane til 
vidare politisk handsaming.



Dei fem kommunane i tal 

Per 31.12.2015 Hareid Herøy sande Ulstein Vanylven

Areal 82 km² 120 km² 93 km² 97 km² 385 km²

Folketal  5189 8972 2559 8430 3256

Folketalsutvikling siste 10 år +552 (11,9 %) +599 (7,2 %) +20 (0,8 %) +1617 (23,7 %) -333 (- 9,3%)

Største tettstad (med folketal) Hareid (3281)  Fosnavåg (3531)  Larsnes (609)  Ulsteinvik (5376) Fiskå (389)

Tilsette / årsverk (2014) 435 / 339 816 / 607 372 / 279 707 / 562 440 / 311

Sum driftsinntekter  i mill. kr  355,6  649,7 219,2 607,5 276,7

Netto driftsresultat i % av  

brutto driftsinntekter (snitt siste 5 år) 1,4 - 0,7 0,7 3,0 3,3

Driftsfond i mill. kr  - 7,62  - 21,51 5,33

Investeringsfond i mill. kr - 12,07 34,36 52,46 0,52

Samla gjeld i mill. kr  327,6 765,0 238,7 1417,0 237,7

Samla gjeld per innbyggar i kr 63 134 85 265 93 285 168 094 73 004

Budsjettert gjeld i 2019 per innbyggar i kr * 80 170 88 994 116 927 159 010 74 548

* Tala på denne rada er rekna ut frå folketalet per 31.12.2015. 

Stortinget slutta seg i 2014 til regjeringas forslag om å reforme-
re kommunestrukturen i landet. Kommunane fekk i oppgåve å 
greie ut kven dei kan slå seg saman med.

I Ulstein såg kommunestyret i 2014 føre seg «ein betydeleg 
reduksjon i talet på kommunar i vår region». Ulstein har vore 
med	på	å	greie	ut	to	alternativ:	
- Ytre Søre Sunnmøre med Hareid, Herøy, Sande, Ulstein og 

Vanylven
- Regionkommune Sunnmøre med kommunar på Nordre 

Sunnmøre, Ulstein og Hareid

I januar i år vedtok kommunestyret at Ulstein skulle forhandle 
med dei andre kommunane på Ytre Søre Sunnmøre om å danne 
ein ny kommune. Kommunestyret sa òg at dersom dette ikkje 
fører fram, kan Ulstein saman med Hareid og flest mogleg av 
dei andre kommunane søke ei alternativ løysing – og at Region-
kommune Sunnmøre kan vere ein del av denne løysinga.

Forhandlingane på Ytre Søre leidde til intensjonsavtalen om å 
danne Runde kommune. I juni skal dei folkevalde gjere ved-
tak om eventuell samanslåing. Før det søker kommunestyret i 
Ulstein råd gjennom folkemøte, opinionsundersøking og råd-
givande folkerøysting. 

Til hausten skal Fylkesmannen gi si tilråding til regjeringa på 
grunnlag av vedtaka kommunane har gjort. I 2017 skal Stor-
tinget vedta korleis kommunestrukturen skal vere. Frå 1. 
januar 2020 gjeld dei samanslåingane Stortinget vedtek.  

Vegen hit – og vidare 



ULSTEIN KOMMUNE

6065 Ulsteinvik, Norway

Tel.:	+47	70	01	75	00

www.ulstein.kommune.no

møt opp i 

røystelokalet i krinsen du 

bur i. ta med identifikasjon 

med bilde, namn og fødsels-

dato, f.eks. bankkort, 

førarkort eller pass.

Kven kan røyste? 
For å røyste må du stå i manntalet. Du står i manntalet viss du fyller 
16 år eller meir i 2016 og var folkeregistrert som busett i Ulstein 29. 
februar i år.* 

Kva skal det røystast over? 
På	røystesetelen	kryssar	du	av	for	eitt	av	desse	alternativa:	
- Eg vil at Ulstein skal danne ein ny kommune saman med Hareid, 

Herøy, Sande og Vanylven.
- Eg vil at Ulstein skal halde fram som eigen kommune.
- Eg veit ikkje.
Det er også høve til å røyste blankt.

Kvar og når kan eg røyste den 19. mai? 
Møt opp i røystelokalet i krinsen du bur i. Er du i tvil om kva krins 
du	høyrer	til:	Spør	servicetorget	på	rådhuset	på	tlf.	70	01	75	00.	

Flø	krins:	Vonheim	kl.	14	-	19
Ulstein	krins:	Ulstein	bedehus	kl.	14	-	19
Ulsteinvik	krins:	Ulstein	rådhus	kl.	9	-	20
Haddal	krins:	Haddal	grendahus	kl.	14	-	19
Hasund	krins:	Sundgot	bedehus	kl.	14	-	19
Dimna	krins:	Dimna	grendahus	kl.	14	-	19
Eiksund	krins:	Eiksund	samlingshus	kl.	14	-	19

Kvar og når kan eg førehandsrøyste? 
Ulstein	rådhus:	18.	april	-	13.	mai	på	kvardagar	kl.	8	-	16.	
12. mai er det utvida opningstid til kl. 18. 
2.	og	9.	mai	er	førehandsrøystinga	flytta,	sjå	nedanfor:
Ulstein	sjukeheim:	2.	mai	kl.	10	-	12
Ulshaug	eldresenter:	2.	mai	kl.	13	-	15
Ulstein	ungdomsskule:	9.	mai	kl.	9	-	12
Ulstein	vidaregåande	skule:	9.	mai	kl.	13	-	15.30

Om du ikkje kan møte fram på grunn av sjukdom, kan du førehands-
røyste der du oppheld deg. Fristen for å søke om slik ambulerande 
røysting er 10. mai. Du søker ved å ringe 70 01 75 00 eller skrive til 
Valstyret i Ulstein kommune, postboks 143, 6067 Ulsteinvik. 

* Informasjonen ovanfor om røysterett gjeld norske statsborgarar. I tillegg 
har ein røysterett viss ein 

- ikkje er norsk statsborgar, men har stått innført i folkeregistert som busett 
i Noreg dei tre siste åra før 19. mai år og var folkeregistrert som busett i 
Ulstein 29. februar i år, eller 

- er statsborgar i eit anna nordisk land og var folkeregistrert som busett i 
Ulstein 29. februar i år.

Rådgivande folkerøysting 
19. mai

